
Varadarajapanchashat

વરદરાજપઞ્ચાશત્

વેદાન્તદેશિકકૃત
(કાઞ્ચ્યામ્)
દ્વિરદશિખરિસીમ્ના સદ્મવાન્ પદ્મયોનેઃ
તુરગસવનવેદ્યાં શ્યામલો હવ્યવાહઃ ।
કલશજલધિકન્યા વલ્લરી કલ્પશાખી
કલયતુ કુશલં નઃ કોઽપિ કારુણ્યરાશિઃ॥ ૧॥
યસ્યાનુભાવમધિગન્તુમશક્નુવન્તો
મુહ્યન્ત્યભઙ્ગુરધિયો  મુનિસાર્વભૌમાઃ ।
તસ્યૈવ તે સ્તુતિષુ સાહસમશ્નુવાનઃ
ક્ષન્તવ્ય એષ ભવતા કરિશૈલનાથ॥ ૨॥
જાનન્નનાદિવિહિતાનપરાધવર્ગાન્
સ્વામિન્ ભયાત્કિમપિ વક્તુમહં ન શક્તઃ ।
અવ્યાજવત્સલ તથાપિ નિરઙ્કુશં માં
વાત્સલ્યમેવ ભવતો મુખરીકરોતિ॥ ૩॥
કિં  વ્યાહરામિ વરદ સ્તુતયે કથં વા
ખદ્યોતવત્પ્રલઘુ સઙ્કુચિતપ્રકાશઃ  ।
તન્મે સમર્પય મતિં  ચ સરસ્વતીં  ચ
ત્વામઞ્જસા સ્તુતિપદૈર્યદહં ધિનોમિ॥ ૪॥
મચ્છક્તિમાત્રગણને કિમિહાસ્તિ શક્યં
શક્યેન વા તવ કરીશ કિમસ્તિ સાધ્યમ્ ।
યદ્યસ્તિ સાધય મયા તદપિ ત્વયા વા
કિં  વા ભવેદ્ભવતિ કિઞ્ચિદનીહમાને॥ ૫॥
સ્તોત્રં મયા વિરચિતં ત્વદધીનવાચા
ત્વત્પ્રીતયે વરદ યત્તદિદં ન ચિત્રમ્ ।

આવર્જયન્તિ હૃદયં ખલુ શિક્ષકાણાં
મઞ્જૂનિ  પઞ્જરશકુન્તવિજલ્પતાનિ॥ ૬॥
યં ચક્ષુષામવિષયં હયમેધયજ્વા
દ્રાઘીયસા સુચરિતેન દદર્શ વેધાઃ ।
તં ત્વાં કરીશ કરુણાપરિણામતસ્તે
ભૂતાનિ હન્ત નિખિલાનિ નિશામયન્તિ॥ ૭॥
તત્તત્પદૈરુપહિતેઽપિ તુરઙ્ગમેધે
શક્રાદયો વરદ પૂર્વમલબ્ધભાગાઃ ।
અધ્યક્ષિતે મખપતૌ ત્વયિ ચક્ષુષૈવ
હૈરણ્યગર્ભ હવિષાં રસમન્વભૂવન્॥ ૮॥
સર્ગસ્થિતિપ્રલયવિભ્રમનાટિકાયાં
શૈલૂષવદ્વિવિધવેષપરિગ્રહં ત્વામ્ ।
સમ્ભાવયન્તિ હૃદયેન કરીશ ધન્યાઃ
સંસારવારિનિધિસન્તરણૈકપોતમ્॥ ૯॥
પ્રાપ્તોદયેષુ વરદ ત્વદનુપ્રવેશાત્
પદ્માસનાદિષુ શિવાદિષુ કઞ્ચુકેષુ ।
તન્માત્રદર્શનવિલોભિતશેમુષીકાઃ
તાદાત્મ્યમૂઢમતયો નિપતન્ત્યધીરાઃ॥ ૧૦॥
મધ્યે વિરિઞ્ચિશિવયોર્વિહિતાવતારઃ 
ખ્યાતોઽપિ તત્સમતયા તદિદં ન ચિત્રમ્ ।
માયાવશેન મકરાદિ શરીરિણં ત્વાં
તાનેવ પશ્યતિ કરીશ યદેષ લોકઃ॥ ૧૧॥
બ્રહ્મેતિ શઙ્કર ઇતીન્દ્ર ઇતિ સ્વરાડિ-
ત્યાત્મેતિ સર્વમિતિ સર્વચરાચરાત્મન્ ।
હસ્તીશ સર્વવચસામવસાનસીમાં
ત્વાં સર્વકારણમુશન્ત્યનપાય વાચઃ॥ ૧૨॥
આશાધિપેષુ ગિરિશેષુ ચતુર્મુખેષ્વ-
પ્યવ્યાહતા વિધિ નિષેધમયી તવાજ્ઞા ।
હસ્તીશ નિત્યમનુપાલનલઙ્ઘનાભ્યાં
પુંસાં શુભાશુભમયાનિ ફલાનિ સૂતે॥ ૧૩॥

ત્રાતાપદિ સ્થિતિપદં ભરણં પ્રરોહઃ
છાયા કરીશ સરસાનિ ફલાનિ ચ ત્વમ્ ।
શાખાગતત્રિદશવૃન્દશકુન્તકાનાં
કિં  નામ નાસિ મહતાં નિગમદ્રુમાણામ્॥ ૧૪॥
સામાન્યબુદ્ધિજનકાશ્ચ સદાદિશબ્દાઃ
તત્ત્વાન્તરભ્રમકૃતશ્ચ શિવાદિ વાચઃ ।
નારાયણે ત્વયિ કરીશ વહન્ત્યનન્યમ્
અન્વર્થવૃત્તિપરિકલ્પિતમૈકકણ્ઠ્યમ્॥ ૧૫॥
સઞ્ચિન્તયન્ત્યખિલહેયવિપક્ષભૂતં
શાન્તોદિતં શમવતા હૃદયેન ધન્યાઃ ।
નિત્યં પરં વરદ સર્વગતં સુસૂક્ષ્મં
નિષ્પન્દનન્દથુમયં ભવતઃ સ્વરૂપમ્॥ ૧૬॥
વિશ્વાતિશાયિ સુખરૂપ યદાત્મકસ્ત્વં
વ્યક્તિં  કરીશ કથયન્તિ તદાત્મકાં તે ।
યેનાધિરોહતિ મતિસ્ત્વદુપાસકાનાં
સા કિં  ત્વમેવ તવ વેતિ વિતર્કડોલામ્॥ ૧૭॥
મોહાન્ધકારવિનિવર્તનજાગરૂકે
દોષા દિવાપિ નિરવગ્રહમેધમાને ।
ત્વત્તેજસિ દ્વિરદશૈલપતે વિમૃષ્ટે
શ્લાઘ્યેત સન્તમસપર્વસહસ્રભાનોઃ॥ ૧૮॥
રૂઢસ્ય ચિન્મયતયા હૃદયે કરીશ
સ્તમ્બાનુકારિ પરિણામવિશેષભાજઃ ।
સ્થાનેષુ જાગ્રતિ ચતુર્ષ્વપિ સત્ત્વવન્તઃ
શાખાવિભાગચતુરે તવ ચાતુરાત્મ્યે॥ ૧૯॥
નાગાચલેશ નિખિલોપનિષન્મનીષા
મઞ્જૂષિકામરકતં  પરિચિન્વતાં ત્વામ્ ।
તન્વી હૃદિ સ્ફુરતિ કાપિ શિખા મુનીનાં
સૌદામિનીવ નિભૃતા નવ મેઘગર્ભા॥ ૨૦॥
ઔદન્વતે મહતિ સદ્મનિ ભાસમાને

શ્લાઘ્યે ચ દિવ્યસદને તમસઃ પરસ્તાત્ ।
અન્તઃકલેવરમિદં સુષિરં સુસૂક્ષ્મં
જાતં કરીશ કથમાદરણાસ્પદં તે॥ ૨૧॥
બાલાકૃતેર્વટપલાશમિતસ્ય યસ્ય
બ્રહ્માણ્ડમણ્ડલમભૂદુદરૈકદેશે ।
તસ્યૈવ તદ્વરદ હન્ત કથં પ્રભૂતં
વારાહમાસ્થિતવતો વપુરદ્ભુતં તે॥ ૨૨॥
ભક્તસ્ય દાનવશિશોઃ પરિપાલનાય
ભદ્રાં નૃસિંહ   કુહનામધિજગ્મુષસ્તે ।
સ્તમ્ભૈકવર્જમધુનાપિ કરીશ નૂનં
ત્રૈલોક્યમેતદખિલં નરસિંહગર્ભમ્  ॥ ૨૩॥
ક્રામન્ જગત્કપટવામનતામુપેતઃ
ત્રેધા કરીશ સ ભવાન્ નિદધે પદાનિ ।
અદ્યાપિ જન્તવ ઇમે વિમલેન યસ્ય
પાદોદકેન વિધૃતેન શિવા ભવન્તિ॥ ૨૪॥
યેનાચલપ્રકૃતિના  રિપુસઙ્ક્ષયાર્થી
વારાં નિધિં  વરદ પૂર્વમલઙ્ઘયસ્ત્વમ્  ।
તં વીક્ષ્ય સેતુમધુનાપિ શરીરવન્તઃ
સર્વે ષડૂર્મિબહુલં   જલધિં  તરન્તિ॥ ૨૫॥
ઇત્થં કરીશ દુરપહ્નવદિવ્યભવ્ય-

રૂપાન્વિતસ્ય વિબુધાદિ વિભૂતિસામ્યાત્ ।
કેચિદ્વિચિત્રચરિતાન્ ભવતોઽવતારાન્
સત્યાન્ દયાપરવશસ્ય વદન્તિ સન્તઃ॥ ૨૬॥
સૌશીલ્યભાવિતધિયા ભવતા કથઞ્ચિત્
સઞ્છાદિતાનપિ ગુણાન્ વરદ ત્વદીયાન્ ।
પ્રત્યક્ષયન્ત્યવિકલં તવ સન્નિકૃષ્ટાઃ
પત્યુસ્ત્વિષામિવ પયોદવૃતાન્ મયૂખાન્॥ ૨૭॥
નિત્યં કરીશ તિમિરાવિલદૃષ્ટયોઽપિ
સિદ્ધાઞ્જનેન ભવતૈવ વિભૂષિતાક્ષાઃ ।
પશ્યન્ત્યુપર્યુપરિ સઞ્ચરતામદૃશ્યં

માયાનિગૂઢમનપાય મહાનિધિં  ત્વામ્॥ ૨૮॥
સદ્યસ્ત્યજન્તિ વરદ ત્વયિ બદ્ધભાવાઃ
પૈતામહાદિષુ પદેષ્વપિ ભાવબન્ધમ્ ।
કસ્મૈ સ્વદેત સુખસઞ્ચરણોત્સુકાય
કારાગૃહે કનકશ‍ૃઙ્ખલયાઽપિ  બન્ધઃ॥ ૨૯॥
હસ્તીશ દુઃખવિષદિગ્ધફલાનુબન્ધિ-
ન્યાબ્રહ્મકીટમપરાહતસમ્પ્રયોગે ।
દુષ્કર્મસઞ્ચયવશાદ્દુરતિક્રમે  નઃ
પ્રત્યસ્ત્રમઞ્જલિરસૌ તવ નિગ્રહાસ્ત્રે॥ ૩૦॥
ત્વદ્ભક્તિપોતમવલમ્બિતુમક્ષમાણાં
પારં પરં વરદ ગન્તુમનીશ્વરાણામ્ ।
સ્વૈરં લિલઙ્ઘયિષતાં  ભવવારિરાશિં
ત્વામેવ ગન્તુમસિ સેતુરભઙ્ગુરસ્ત્વમ્ ॥ ૩૧॥
અશ્રાન્તસંસરણધર્મનિપીડિતસ્ય
ભ્રાન્તસ્ય મે વરદ ભોગમરીચિકાસુ ।
જીવાતુરસ્તુ નિરવગ્રહમેધમાનો
દેવ ત્વદીયકરુણામૃતદૃષ્ટિપાતઃ॥ ૩૨॥
અન્તઃપ્રવિશ્ય ભગવન્નખિલસ્ય જન્તોઃ
આસેદુષસ્તવ કરીશ ભૃશં દવીયાન્ ।
સત્યં ભવેયમધુનાપિ સ એવ ભૂયઃ
સ્વાભાવિકી તવ દયા યદિ નાન્તરાયઃ॥ ૩૩॥
અજ્ઞાતનિર્ગમમનાગમવેદિનં માં
અન્ધં ન કિઞ્ચિદવલમ્બનમશ્નુવાનમ્ ।
એતાવતીં  ગમયિતુઃ પદવીં  દયાલોઃ
શેષાધ્વલેશ નયને ક ઇવાતિભારઃ॥ ૩૪॥
ભૂયોઽપિ હન્ત વસતિર્યદિ મે ભવિત્રી
યામ્યાસુ દુર્વિષહવૃત્તિષુ   યાતનાસુ ।
સમ્યગ્ભવિષ્યતિ તતઃ શરણાગતાનાં
સંરક્ષિતેતિ બિરુદં વરદ ત્વદીયમ્॥ ૩૫॥

પર્યાકુલં મહતિ દુઃખપયોનિધૌ માં
પશ્યન્ કરીશ યદિ જોષમવસ્થિતસ્ત્વમ્ ।
સ્ફારેક્ષણેઽપિ મિષતિ ત્વયિ નિર્નિમેષં 
પારે કરિષ્યતિ દયા તવ દુર્નિવારા  ॥ ૩૬॥
કિં  વા કરીશ કૃપણે મયિ રક્ષણીયે
ધર્માદિ બાહ્યસહકારિગવેષણેન ।
નન્વસ્તિ વિશ્વપરિપાલનજાગરૂકઃ
સઙ્કલ્પ એવ ભવતો નિપુણઃ સહાયઃ॥ ૩૭॥
નિર્યન્ત્રણં પરિણમન્તિ ન યાવદેતે
નીરન્ધ્રદુષ્કૃતભવા દુરિતપ્રરોહાઃ ।
તાવન્ન ચેત્ત્વમુપગચ્છસિ શાર્ઙ્ગધન્વા
શક્યં ત્વયાપિ ન હિ વારયિતું કરીશ॥ ૩૮॥
યાવન્ન પશ્યતિ નિકામમમર્ષણો માં
ભ્રૂભઙ્ગભીષણકરાલમુખઃ  કૃતાન્તઃ ।
તાવત્પતન્તુ મયિ તે ભગવન્ દયાલોઃ
ઉન્નિદ્રપદ્મકલિકા મધુરાઃ કટાક્ષાઃ॥ ૩૯॥
સ ત્વં સ એવ રભસો ભવદૌપવાહ્યઃ
ચક્રં તદેવ શિતધારમહં ચ પાલ્યઃ ।
સાધારણે ત્વયિ કરીશ સમસ્તજન્તોઃ
માતઙ્ગમાનુષભિદા  ન વિશેષહેતુઃ॥ ૪૦॥
નિર્વાપયિષ્યતિ કદા કરિશૈલધામન્
દુર્વારકર્મપરિપાકમહાદવાગ્નિમ્ ।
પ્રાચીનદુઃખમપિ મે સુખયન્નિવ ત્વત્
પાદારવિન્દપરિચારરસપ્રવાહઃ॥ ૪૧॥
મુક્તઃ સ્વયં સુકૃતદુષ્કૃતશ‍ૃઙ્ખલાભ્યાં
અર્ચિર્મુખૈરધિકૃતૈરતિવાહિતાધ્વા   ।
સ્વચ્છન્દકિઙ્કરતયા ભવતઃ કરીશ
સ્વાભાવિકં પ્રતિલભેય મહાધિકારમ્॥ ૪૨॥
ત્વં ચેત્પ્રસીદસિ તવાસ્મિ સમીપતશ્ચેત્
ત્વય્યસ્તભક્તિરનઘા કરિશૈલનાથ ।

સંસૃજ્યતે યદિ ચ દાસજનસ્ત્વદીયઃ
સંસાર એષ ભગવન્નપવર્ગ એવ॥ ૪૩॥
આહૂયમાનમનપાયવિભૂતિકામૈઃ
આલોકલુપ્તજગદાન્ધ્યમનુસ્મરેયમ્ ।
આલોહિતાંશુકમનાકુલહેતિજાલં
હૈરણ્યગર્ભહયમેધહવિર્ભુજં ત્વામ્॥ ૪૪॥
ભૂયો ભૂયઃ પુલકનિચિતૈરઙ્ગકૈરેધમાનાઃ
સ્થૂલસ્થૂલાન્ નયનમુકુલૈર્બિભ્રતો   બાષ્પબિન્દૂન્ ।
ધન્યાઃ કેચિદ્વરદ ભવતઃ સંસદં ભૂષયન્તઃ
સ્વાન્તૈરન્તર્વિનયનિભૃતૈઃ   સ્વાદયન્તે પદં તે॥ ૪૫॥
વરદ તવ વિલોકયન્તિ ધન્યાઃ મરકતભૂધર માતૃકાયમાણમ્ ।
વ્યપગતપરિકર્મવારવાણં મૃગમદપઙ્કવિશેષનીલમઙ્ગમ્ ॥ ૪૬॥
અનિભૃતપરિરમ્ભૈરાહિતામિન્દિરાયાઃ
કનકવલયમુદ્રાં કણ્ઠદેશે દધાનઃ ।
ફણિપતિશયનીયાદુત્થિતસ્ત્વં પ્રભાતે
વરદ સતતમન્તર્માનસં સન્નિધેયાઃ॥ ૪૭॥
તુરગવિહગરાજસ્યન્દનાન્દોલિકાદિ-
ષ્વધિકમધિકમન્યામાત્મશોભાં દધાનમ્ ।
અનવધિકવિભૂતિં  હસ્તશૈલેશ્વરં ત્વાં
અનુદિનમનિમેષૈર્લોચનૈર્નિર્વિશેયમ્    ॥ ૪૮॥
નિરન્તરં નિર્વિશતસ્ત્વદીયમસ્પૃષ્ટચિન્તાપદમાભિરૂપ્યમ્   ।
સત્યં શપે વારણશૈલનાથ વૈકુણ્ઠવાસેઽપિ ન મેઽભિલાષઃ॥ ૪૯॥
વ્યાતન્વાના તરુણતુલસીદામભિઃ સ્વામભિખ્યાં
માતઙ્ગાદ્રૌ  મરકતરુચિં  પુષ્ણતી માનસે નઃ ।
ભોગૈશ્વર્યપ્રિયસહચરૈઃ કાપિ લક્ષ્મીકટાક્ષૈઃ
ભૂયઃ શ્યામા ભુવનજનની દેવતા સન્નિધત્તામ્॥ ૫૦॥
ઇતિ વિહિતમુદારં વેઙ્કટેશેન ભક્ત્યા
શ્રુતિસુભગમિદં યઃ સ્તોત્રમઙ્ગીકરોતિ  ।
કરિશિખરિ વિટઙ્કસ્થાયિનઃ કલ્પવૃક્ષાત્

ભવતિ ફલમશેષં તસ્ય હસ્તાપચેયમ્॥ ૫૧॥
ઇતિ વેદાન્તદેશિકકૃત વરદરાજપઞ્ચાશત્ સમાપ્તા ।

Proofread by PSA Easwaran

Varadarajapanchashat

pdf was typeset on December 22, 2023

Please send corrections to sanskrit@cheerful.com

8 sanskritdocuments.org


	Document Information
	Document Text
	Document Credits

